[bookmark: _Hlk191298600]नायब महान्यायाधिवक्ता डा. टेक बहादुर घिमिरे
स्वागत मन्तव्य 
यस कार्यक्रमका
1. अध्यक्ष, माननिय महान्यायाधिवक्ता रमेश बडाल ज्यू, 
2. प्रमुख अतिथि, सम्माननीय प्रधानमन्त्री के.पी. शर्मा ओली ज्यू, 
3. सम्माननीय प्रधानमन्त्रीज्यूका प्रमुख सल्लाहकार, श्री विष्णु  रिमालज्यू 
4. [bookmark: _GoBack]उद्घाटन समारोहका विशेष वक्ता, सर्वोच्च अदालतका माननीय न्यायाधीश श्रीमान् सपना प्रधान मल्लज्यू , 
5. विशेष अतिथि, अख्तियार दुरुपयोग अनुसन्धान आयोगका माननिय प्रमुख आयुक्त, श्री प्रेमकुमार राई ज्यू,
6. विशेष अतिथि माननीय महालेखा परीक्षक श्री तोयम राया ज्यू,
7. अतिथि मुख्य सचिव श्री एकनारायण अर्याल ज्यू,
8. अतिथि मुख्य रजिष्ट्रार श्री देवेन्द्रराज ढकाल ज्यू,
9. इण्टरनेशनल एसोसिएसन अफ प्रोसिक्युटर्स (IAP) का सल्लाहकार श्री सेनाज मुजफ्फर ज्यू,
10. प्रधानमन्त्री तथा मन्त्रीपरिषद् कार्यालयका सचिव ज्यू,
11. कानून, न्याय तथा संसदिय मामिला मन्त्रालयका सचिवज्यू, 
12. न्याय सेवा का सचिवज्यूहरु,
13. नायब महान्यायाधिवक्ता ज्यूहरु,
14. नेपाल प्रहरीका महानिरिक्षक ज्यू,
15. शसस्त्र प्रहरीका महानिरिक्षक ज्यू,
16. मित्र राष्ट्रबाट पाल्नु भएका अतिथी तथा सहभागी ज्यूहरु,
17. सहन्यायाधिवक्ता ज्यूहरु,
18. विभिन्न निकायलाई प्रतिनिधित्व गरि पाल्नु भएका सहभागी ज्यूहरु,
19. उपन्यायाधिवक्ता ज्यूहरु,
20. सहायक न्यायाधिवक्ता ज्यूहरु,
21. कर्मचारी साथीहरु
22. पत्रकार मित्रहरु
23. भद्र महिला तथा सज्जनवृन्द

यहाँ उपस्थित उच्च पदस्थ व्यक्तित्वहरू, तथा सम्मेलनका सहभागी महानुभावहरू, सबैलाई “डिजिटल युगका अपराध: पूर्वानुमान र प्रतिकार” Crimes of the Digital Age- Anticipation and Response  विषयक दुई दिने अन्तर्राष्ट्रिय सम्मेलनमा स्वागत गर्न पाउँदा म अत्यन्त गौरवान्वित छु।
[bookmark: _Hlk191295289]महान्यायाधिवक्ता कार्यालयको तर्फबाट नेपाल, संयुक्त अधिराज्य (युके), नेदरल्यान्ड्स, मलेसिया, साउदी अरेबिया, सिङ्गापुर, माल्दिभ्स, दक्षिण कोरिया, अजरबैजान, भारत, चीन, श्रीलंका, नर्वे, र रुस लगायतका १३ राष्ट्रका प्रतिनिधिहरूलाई मेरो हार्दिक स्वागत छ।  यस अन्तर्राष्ट्रिय सम्मेलनमा 90 जना भन्दा बढी प्रतिष्ठित सहभागीहरू उपस्थित हुनुहुन्छ। यस सम्मेलनमा नेपाल तथा मित्र राष्ट्रहरुबाट विभिन्न तहका सरकारी वकीलहरू, अदालतका अधिकृतहरू, नेपाल राष्ट्र बैंकका पदाधिकारीहरू तथा सम्बन्धित मन्त्रालयका उच्च अधिकारीहरूको सहभागिताले यस कार्यक्रमको महत्त्वलाई अझ बढाएको छ। यहाँहरूको उपस्थिति ज्ञान आदानप्रदानका लागि मात्र नभई डिजिटल अपराध नियन्त्रणका लागि हाम्रो साझा प्रतिबद्धताको प्रतीक पनि हो।
सूचना प्रविधिको विकासले हाम्रो जीवनशैलीसँगै अपराधको स्वरूपलाई पनि व्यापक परिवर्तन गरिदिएको छ। प्रविधिको तीव्र प्रगतिले विश्वव्यापी नवप्रवर्तन, आर्थिक वृद्धिलाई तिव्र गतिमा अघि बढाएको छ, तर यसको दुरुपयोगले नयाँखाले आपराधिक गतिविधिहरूको विस्तार भइरहेको छ। पहिचान चोरी, वित्तीय ठगी, साइबर आतंकवाद, मानव बेचबिखन तथा प्रविधिको दुरुपयोगद्वारा गरिने यौनजन्य हिंसा जस्ता अपराधहरू नियन्त्रण गर्न चुनौतीपूर्ण बन्दै गएका छन्। डिजिटल अपराधहरू सीमाहीन भएकाले अपराधीहरू अन्तर्राष्ट्रिय कानुनी जटिलताहरूको फाइदा उठाउँदै अनुसन्धान प्रक्रियाबाट उम्कने प्रयास गर्छन्। यस परिप्रेक्ष्यमा, हाम्रो मूल चिन्ताको विषय डिजिटल अपराधहरूको वृद्धिभन्दा बढी, यस्ता अपराधहरूसँग प्रभावकारी रूपमा सामना गर्न हाम्रो कानुनी संरचना, अनुसन्धानका साधनहरू तथा अभियोजन रणनीतिहरू पर्याप्त सशक्त छन् वा छैनन् भन्ने नै हो।
प्रभावकारी अभियोजनको आधार आधुनिक प्रविधिमा आधारित Digital Forensic मा आधारित अनुसन्धान हो। डिजिटल अपराधका घटनाहरूमा परम्परागत अनुसन्धान विधिले मात्र पर्याप्त हुँदैन, किनभने अपराधीहरू Encrypted Network, Dark Web, तथा प्रमाण नष्ट गर्ने जटिल प्रविधिहरूको प्रयोग गर्दै अनुसन्धान प्रक्रियालाई चुनौती दिइरहेका छन्। तसर्थ, डिजिटल अपराध अनुसन्धानलाई प्रविधिसँग अभिसम्पन्न बनाउन अत्याधुनिक उपकरण तथा प्रविधिको प्रयोग अनिवार्य छ। विशेष साइबर अपराध अनुसन्धान इकाइहरूको स्थापना गर्दै कानुनी तथा प्राविधिक विज्ञहरूको संयुक्त कार्यदल परिचालन गर्नु अपरिहार्य छ। साथै, अन्तर्राष्ट्रिय सहकार्यलाई थप सशक्त पार्दै साइबर अपराध अनुसन्धानका लागि द्रुत, सुरक्षित, र प्रभावकारी Data-Exchange संयन्त्रको विकास गर्न आवश्यक छ।
डिजिटल अपराधको प्रभावकारी अभियोजनका लागि विद्यमान कानुनी प्रणालीमा व्यापक सुधार आवश्यक रहेको छ। प्रचलित कानुनहरूको परिमार्जन गरी "Deep Fake" प्रविधिको प्रयोगद्वारा गरिने अपराध, कृत्रिम बौद्धिकता (AI) मार्फत सम्पन्न हुने वित्तीय ठगी, तथा ब्लकचेन प्रविधिको दुरुपयोगद्वारा हुने अवैध लेनदेनहरूलाई कानुनी दायरामा ल्याउनु अपरिहार्य छ। साइबर अपराध अभियोजनलाई थप प्रभावकारी बनाउन सीमापार अभियोजन सञ्जाल (Cross-border prosecutorial alliances) लाई सशक्त बनाउँदै अन्तर्राष्ट्रिय न्यायालयहरूसँग सहकार्य आवश्यक छ। साथै, न्यायाधीशहरूलाई डिजिटल प्रमाणहरूको वैज्ञानिक विश्लेषण, ब्लकचेन कारोबारको मूल्याङ्कन, तथा Encrypted सन्देशहरूको कानुनी व्याख्या गर्ने दक्षता प्रदान गर्न विशेष डिजिटल फरेन्सिक प्रशिक्षण कार्यक्रम सञ्चालन गर्नु आवश्यक छ। यस प्रकारका पहलहरूबाट न्यायालयमा डिजिटल अपराधसम्बन्धी मुद्दाहरूको निष्पक्ष, सुसंगत, तथा प्रविधि-मैत्री सुनुवाइ सुनिश्चित गर्न सकिन्छ।
साइबर अपराध नियन्त्रणको जिम्मेवारी कुनै एक राष्ट्रको मात्र हुन सक्दैन। अपराधीहरू बहुराष्ट्रिय कानुनी अपूर्णतालाई उपयोग गरेर सजिलै उम्कन सक्छन्। त्यसैले, अन्तर्राष्ट्रिय कानुनी मापदण्डहरूमा एकरूपता ल्याउने, कानुनी सहयोग संयन्त्रहरू (Mutual Legal Assistance)लाई प्रभावकारी बनाउने, तथा विद्युतीय प्रमाणहरूको सुरक्षित आदानप्रदान सुनिश्चित गर्न खाँचो छ। अन्तर्राष्ट्रिय कानुनी संस्थाहरूसँग सहकार्य गर्दै साइबर अपराधका मुद्दाहरूमा संयुक्त अनुसन्धान तथा अभियोजन गर्न आवश्यक छ। नेपालले पनि डिजिटल अपराध नियन्त्रणका लागि ठोस पहल गरिरहेको छ। डिजिटल फरेन्सिक क्षमताको विस्तार, अन्तरसंस्थागत समन्वय अभिवृद्धि, तथा अन्तर्राष्ट्रिय सहकार्यलाई मजबुत बनाउने कार्यलाई हामी प्राथमिकतामा राखिरहेका छौँ।
यो सम्मेलन नीति-निर्माण, अभियोजन दक्षता तथा न्याय प्रणाली सुधारका लागि मार्गचित्र बन्नेछ। डिजिटल अपराध नियन्त्रणको जिम्मेवारी केवल कानुन कार्यान्वयन निकायहरूको मात्र होइन, सरकार, अन्तर्राष्ट्रिय संस्थाहरू, निजी क्षेत्र तथा नागरिक समाजको सक्रिय भूमिका पनि अनिवार्य छ। हामीले यहाँ गरेका छलफलहरूलाई व्यवहारिक कार्ययोजनामा रूपान्तरण गर्दै, साझा रणनीति, विधिगत साझेदारी तथा कानुनी विकासतर्फ अघि बढ्नुपर्नेछ। 
फेरी पनि म महान्यायाधिवक्ताको कार्यालयको तर्फबाट हाम्रो आतिथ्यतालाई सविकार गरी पाल्नु भएका सम्माननीय प्रधानमन्त्री के.पी शर्मा ओलीज्यू, सर्वोच्च अदालतका माननिय न्यायाधिश सपना प्रधान मल्ल ज्यू, सम्पूर्ण विशिष्ट अतिथिज्यूहरू, विभिन्न निकायका सचिव ज्यूहरु, प्रतिनिधि ज्यूहरू तथा सहभागीज्यूहरूलाई यस महत्वपूर्ण अन्तर्राष्ट्रिय सम्मेलनमा हार्दिक स्वागत गर्दछु। डिजिटल अपराधविरुद्धको प्रभावकारी प्रत्युत्तरका लागि यहाँहरूको ज्ञान, अनुभव तथा प्रतिबद्धता अमूल्य छ। आगामी दुई दिनका विचार-विमर्श, छलफल तथा सहकार्यले डिजिटल युगमा न्याय प्रबर्धन, प्रभावकारी अभियोजन, र कानुनी सुधारका लागि नयाँ दिशानिर्देशन प्रदान गर्ने विश्वास लिएको छु। सम्मेलनको सफलताको लागि हार्दिक शुभकामना व्यक्त गर्दै, यहाँहरूको उपस्थितिका लागि पुनः धन्यवाद ज्ञापन गर्दछु।
अन्त्यमा, कार्यक्रम व्यवस्थापनका क्रममा केही त्रुटिहरू हुन सक्ने सम्भावनालाई मध्यनजर गर्दै, यहाँहरूको धैर्यता र सहयोगको अपेक्षा गर्दछु। हामी सबैको सामूहिक प्रतिबद्धता, ज्ञान, तथा लगनशीलताले साइबर अपराधविरुद्ध प्रभावकारी प्रतिकार सुनिश्चित गर्नेछ। धन्यवाद।

